
(O criado esperta a Don Esmeraldino, que dorme na súa cama entre espasmos e convulsións)
PORFIRIO: (Batendo nel) ¡Meu señor!
DON ESMERALDINO: (Erguendo da cama dun brinco e cun garfo na man) Non te me achegues lampantín, ou atravésoche o negro corazón dunha certeira estocada.
PORFIRIO: A modo, meu amo, que podedes mancarvos.
DON ESMERALDINO: ¿Tamén ti queres saber da regalía das miñas carnes?
PORFIRIO: Non sei do que falades, señor. Eu só viña espertarvos. Tresvariábades.
DON ESMERALDINO: ¡Non me mintas ¡Viñas con mentes de te facer cun dos meus zancos!¡Seino!
PORFIRIO: ¡Ai meu señor! Deberades facerme caso, e mandar vir o doutor. ¡Ides a peor! Como non lle poñades atallo, esas ditosas febres acabarán por matarvos. Levades dúas horas sen dicir cousa con xeito e cacarexando como se forades un vulgar galo de curral.
DON ESMERALDINO: ¡Ten conta do que dis! O cacarexar que escoitaches era de capón Ribateixano. E viñan de asarme en forno de leña e de presentarme na mesa entre castañas confitadas. O cal non deixa de ser curioso. ¿Se xa estaba asado como é que aínda piaba? Non debeu ser a min a quen oíches. Porfirio.
PORFIRIO: ¡Vedes, meu señor, desvariades: Nin estades asado nin ninguén quere facervos mal, e menos eu.
(Chegan de fóra vivas á súa persoa)
VOZ: ¡Viva Don Esmeraldino!
VOCES: ¡Viva! ¡Viva!
DON ESMERALDINO: (Indo mirar) ¿E semellante balbordo de galiñas enceladas?
PORFIRIO: Non son galiñas, señor. É o pobo baixo, que vos aclama. A nova de que conseguistes seducir á primadona italiana Signorina Carla, correu xa por todo Portugal, e a xente non deixa de vir aquí, á vosa porta,  ao festexar.
DON ESMERALDINO: ¿Cando volvimos de España?
PORFIRIO: ¿De España? ¿E a que habiamos ir alí, señor?
DON ESMERALDINO: A que me sandase o Apóstolo Santiago.
PORFIRIO: Para vos sandar do mal que padecedes, non se precisa do milagre de ningún santo. Con que tomedes o ponchiño de Porto que vos preparei, abonda. Non fomos a ningunha parte, meu señor. Estades en Braga, na vosa casa, e vides de riscar na táboa de caoba na que levades a conta dos vosos trunfos como galán, a máis retorneada e grande das vosas aspas.
DON ESMERALDINO: ¿Aínda non me volvín ave de pluma?
PORFIRIO: As únicas plumas que hai aquí son as de escribir e as da vosa almofada.
DON ESMERALDINO: ¿E as candongas que me acosaban?
PORFIRIO: Hai unha chea delas na praza, pero lonxe de vos acosar, son as que máis vos enxalzan. Que lle acabedes coa virtude a tanta dama principal, encántalles.
DON ESMERALDINO: Pásame o batín francés, terei que saír ao balcón a saudalas.
PORFIRIO: Non estades en condicións, meu amo. Vai moita friaxe.
DON ESMERALDINO: ¡Pois é boa mágoa! Para espertar estas admiracións é polo que un brinca de cama en cama, ou entra de furto nas intimidades das mulleres que aínda non foran de ninguén, ou xa son doutros. E que se dea noticia, para que uns enrabechen e outros te canten, é tanto ou mais deleite do que se obtén delas levándoas por malos pasos.
PORFIRIO: Se me tiverades feito caso e tomarades o ponchiño de Oporto que vos preparei, agora estariades coma os anxos.
DON ESMERALDINO: Veño de ter un estraño sono, ¿sabes? O Estamento Nobre de Braga, presidido polo Marqués de Évora, tributábame unha moi grande homenaxe e nomeábame "Galo de Portugal". E aínda ben non pousaban sobre a miña cabeza a coroa en forma de crista que me acreditaba coma tal e pronunciaban as santas palabras, púñame roxo, marelo, rompía coma un foguete e convertíame en galo. Nun galo moi fermoso, rabilongo e logrado de plumaxe.
PORFIRIO: Son as febres, meu señor, que vos fan ver imposibles. ¿Senón a que ese delirio de que vos agasallen así, xusto os que máis ciumentos están dos vosos trunfos como galán?
DON ESMERALDINO: ¡Pois facíano, Porfirio! ¡E volvíame galo! E malia que eran chamados a consulta médicos e curandeiros de todo Portugal, ninguén me acertaba do mal, ata que un meu curmán frade, home de moitas lecturas, foliando un tomo antigo, soubo doutros de antano que se volveran ave, e que o remedio ficaba na peregrinaxe a Santiago. E alá iamos eu e máis ti. E alí todo se ensarillaba...
PORFIRIO: Estades peor do que eu pensaba, meu amo. Ese non é ensoño, é pesadelo.
DON ESMERALDINO: Ás veces, uns e outros, agachan presaxios. Anuncios do que o porvir che depara.
PORFIRIO: Este o máis que anuncia é que as quenturas están facendo estragos no voso siso. Sería máis milagre que o marqués de Évora vos rendese unha tan sonada homenaxe, do que o sería que o Apóstolo Santiago vos sandase de mal tan estraño.
DON ESMERALDINO: ¡Lástima! Fóra de polo de rematar comesto por esas lavercas, non me importaría que se fixese realidade. Entre galiñas e mulleres, en a penas unha semana incrementaba en trinta as aspas da miña táboa venusiana.
PORFIRIO: Sosegade un pouco, meu amo. E deitade de novo. Precisades de moito repouso.
(Don Esmeraldino volve deitarse dorme. Muda a luz)

